
Jaigishavyadikrita Skanda Stuti

જૈગીષવ્યાદિકૃતા સ્કન્દસ્તુતિઃ

(શિવરહસ્યાન્તર્ગતે ઈશાખ્યે)

જૈગીષવ્ય ઉવાચ ।
સિન્દૂરારુણ સિન્ધુરેન્દ્રવદનં સાન્દ્રામ્બુદાનોત્કટં
જાતાનન્દસુબૃંહિતારવકૃતોદ્ભ્રાન્તાખિલાશાગજમ્ ।
મૌલ્યાન્દોલન કર્ણતાલસુશિવધ્યાનોન્મિષોન્મેષણૈઃ
અન્તર્બાહ્યગતં શિવં સ્વકહૃદા પશ્યન્તમીક્ષે સદા॥ ૪૫॥
સ્કન્દ ત્વં શિખિવાહ લેખસુમુખઃ શ્રીષણ્મુખસ્ત્વં સખા
ભ્રાતા બન્ધુવરસ્ત્વયાદ્ય પિતૃમાન્ શમ્ભુઃ પિતા ચાસિ મે ।
જ્ઞાનામ્ભોધિસુધાકરસ્ત્વમધુના વિજ્ઞાનદસ્ત્વં ગુરુઃ
ત્વત્પાદાર્કકરોરુદારિતહૃદાકાશાન્ધકારં પરમ્॥ ૪૬॥
સઙ્ક્રન્દનાનન્દન  ચન્દનાર્દ્ર-
ગાત્ર ત્રિણેત્રવરપુત્ર નમો નમસ્તે ।
ક્રૌઞ્ચાદ્રિસૂદન સનાતનવન્દ્યપાદ
વૃન્દારવન્દ્ય પરિપાહિ મુનીન્ દૃશા તે॥ ૪૭॥
અપિતામહ દેવ શક્રબન્ધો
ગિરિમાતામહ દારિદૈત્યસિન્ધો ।
પ્રણવાર્થપદાદિબોધહેતું
વિદધે ત્વં પ્રદદાસિ હે નમસ્તે॥ ૪૮॥
શરવણભવચરણં શરણં ન યેષાં
ન હિ તેષાં તરણં ભવોરુસાગરસ્ય ।
મરણં પ્રભવં ન ભવે ભવે-
દ્યદિ સુબ્રહ્મદયા રસાલસાનામ્॥ ૪૯॥
સુબ્રહ્મણ્યો બ્રાહ્મણાનાં હિ દેવઃ

અબ્રહ્મણ્યં હંસિ પાહિ દ્વિજાન્નઃ ।
ત્રાતા દેવાનાં વિજયસ્ય પ્રદાતા
ગાઙ્ગેયસ્ત્વં  નન્દિતાત્માસિ ભક્તે॥ ૫૦॥
સુરા ઊચુઃ ।
શ્રીમારમાર સુકુમાર કરાત્તશક્તે
શક્તિપ્રિયાત્મજ સુરાસુરજેતૃશક્તે ।
શૂરાદિતારકહરામરવૃન્દસેના-
ધીશાશુ નાશય સદા ભવદુઃખજાલમ્॥ ૫૮॥
ભ્રાતુર્વૈરિવહાપ્રિયાત્મજ હરાહારાઙ્ગ  આહારકૃત્
સંસ્થાગાન્તક પૌત્ર હસ્તસુમહાશક્તે નમસ્તે સદા ।
શૂરાપારસુદૈત્ય તારકમહાદર્પઘ્ન કન્દર્પતઃ
સાહસ્રાધિકકાન્તિસુન્દર મહામારારિહૃત્પઙ્કજ-
દ્વારાકાર કુમાર ધીરસુરતાસેનાપતે પાહિ નઃ॥ ૫૯॥
ગણા ઊચુઃ ।
કુઞ્જરમુખાનુકૂલઃ
પઞ્ચમુખસ્ય સ્વયં કિશોરોઽપિ ।
શ્રિતતારકોઽપિ સતતં
તારકવૈરી શિવાત્મજો જયતાત્॥ ૬૧॥
ષોઢામુખઃ સુરાણાં
વોઢાઽનીકસ્ય પાનં મૃડપુત્રઃ ।
દ્રોઢા દનુજકુલેભ્યો
લેઢા વલ્લીશુભાઘરસુધાયાઃ॥ ૬૨॥
મુનય ઊચુઃ ।
સ્વર્નારીજનબૃન્દવેણિવિલસન્મલ્લીસુમપ્રોદ્ગલ-
ન્માધ્વી પૂરતરઙ્ગમેદુરપદદ્વન્દ્વારવિન્દ  પ્રભો ।
સ્વામિન્ પ્રોન્નતશૈલમાસ નમતાં કષ્ટાપદાં વારકઃ
શક્તસ્ત્વં ખલુ શક્તિમાનિતિ ગિરં જલ્પન્તિ લોકે જનાઃ॥ ૬૩॥
॥ ઇતિ શિવરહસ્યાન્તર્ગતે જૈગીષવ્યાદિકૃતા સ્કન્દસ્તુતિઃ સમ્પૂર્ણા॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । ૩૭ મુનિસમાગમઃ । વાવૃત્તશ્લોકાઃ॥

- .. shrIshivarahasyam . IshAkhyaH dvAdashamAMshaH . 37 munisamAgamaH .

vAvRRittashlokAH ..

Notes:

Jaigīṣavya જૈગીષવ્ય, Devāḥ દેવાઃ, Gaṇāḥ ગણાઃ and Muni-s મુનયઃ, eulogize Skanda સ્કન્દ
towards the conclusion of the discourse of The ŚivaRahasyam શિવરહસ્યમ્.

